Meddwl am Marc


Marc  Pennod 9 adnodau 42-50  

Gwneud i rywun bechu

Mae’n amser edrych arnon ni ein hunan. Ydw i’n byw fel ddyliwn i? Ydw i’n esiampl wael i bobl sy’n byw o’m cwmpas?
Ydw i’n gwneud rhywbeth sy’n

 “gwneud i un o’r rhai bach yma sy’n credu ynof fi bechu”(adn 42)

Efallai na fydd Cristnogion hŷn yn rhoi’r esiampl orau bob amser i ni. Mae Iesu’n ein rhybuddio’n ddifrifol os na fydd pobl yn gwrando ar ei eiriau byddai’n well bod maen melin yn cael ei roi am eu gwddf – h.y. byddai’n well iddyn nhw farw.

· Roedd boddi rhywun trwy roi carreg o gwmpas ei wddf yn gosb yn amser Iesu. 

Mae Iesu’n troi nesa’ at yr hyn ydyn ni’n ei wneud.
Cwestiwn: Pam mae Iesu’n dweud fod yn rhaid i ni dorri i ffwrdd aelodau’r corff? Dydy e ddim yn meddwl hynny’n llythrennol, ond mae’n dweud ein bod i edrych ar ein bywydau a gweld beth sy’n rhwystro ein perthynas â Iesu.  Mae’n gofyn i ni edrych ar yr hyn fyddwn yn ei wneud â’n

· dwylo sy’n  achosi i ni bechu (9:43 )

· a’n troed sy’n gwneud i ni bechu (9:45 )

· neu â’n llygad syn gwneud i ni bechu  (9:47 )

Mae’n dweud fod yn well i ni fyw heb un o’r rhain 

                          “na chael dy daflu i uffern” (adn 45)

Os ydyn ni’n sylwi ar rywbeth yn ein bywyd sy’n stopio i ni ddilyn Iesu, rhaid i ni wneud rhywbeth amdano cyn ei bod hi’n rhy hwyr.  Mae Iesu eisiau ein rhybuddio fel ein bod ni’n rhoi trefn ar ein bywyd ac yn cael ein yn sobri mewn pryd. (9:48)

Bydd rhai pobl eisiau dweud wrthon ni fod Iesu ddim yn siarad am uffern. Ond mae gan Iesu ddisgrifiad o uffern fel lle

                        “dydy’r cynrhon ddim yn marw 

                            a’r tân ddim yn diffodd .”(adn 48 ) 

Lle mae’n rhaid i ni fel pobl sy’n caru Iesu rybuddio pobl rhag mynd iddo.

Cwestiwn: Ydyn ni’n hoff o halen ar ein bwyd?  Roedd halen slawer dydd yn gwneud pobl yn gyfoethog am fod pobl yn ei ddefnyddio i buro, i wella clwyfau, i gadw bwyd at y gaeaf ac hyd yn oed fel tâl am waith.  Roedd yn amhrisiadwy!  Ai dyna mae Iesu’n dweud wrth ei ddisgyblion?  Byddwch yn  bur, byddwch yn ddefnyddiol, byddwch yn halen y ddaear gan wneud y cyfan fedrwn ni yn enw Iesu.  Peidiwn â bod yn llipa ac yn dda i ddim. 
Gweddi: Arglwydd Iesu rho i ni’r  ‘bywyd newydd’ rwyt ti’n siarad amdano. Helpa i ni wisgo sbectol ffydd gan gywiro’r hyn sy’n anghywir yn ein bywyd. Gwna ni fel halen yn ein cymdeithas. Gofynnwn hyn yn dy enw’n unig. Amen

